Geskiedenis van Suid Afrikaanse Tweekamp

Tweekamp het ontstaan in die middel jare sewentig met die idee om ‘n sport uit die hardloop- en swemkomponente van Moderne Vyfkamp te stig (die ander drie komponente van Moderne Vyfkamp is pistoolskiet, skerm en perdry). Die eintlike doel was dat Tweekamp as voedingsbron sal dien vir Moderne Vyfkamp, wat ‘n Olympiese sportsoort is.  ‘n Vereniging is gestig, genaamd “The South African Modern Pentathlon and Biathlon Association”.  Gedurende 1986 is op ‘n Algemene Jaarvergardering van die nuwe vereniging besluit dat Tweekamp ’n aparte Vereniging sal stig - “The South African Modern Biathlon Association” met die Afrikaanse naam “Suid-Afrikaanse Moderne Tweekampvereniging”.  ‘n Paar jaar daarna is weggedoen met die woord “moderne” in die Afrikaanse sowel as die Engelse naam van die sportsoort. Tweekamp het gegroei as ’n onafhanklike sportsoort met meer as 2000 geregisteerde tweekampers in Suid-Afrika.

Name wat prominent was met die stigting van Tweekamp, is As Burger, Les Cox en Niel Fourie. Les Cox was die eerste President en het die amp beklee tot 1987 waarna Regter Chris Jansen as SA President verkies is. Hy is opgevolg deur Archie Markgraaff en daarna deur Blackie Swart.
Tweekamp word bedryf deur hardloop en swem as twee afsonderlike nommers aan te bied met die toekenning van punte vir tye behaal.  Hoe vinniger ’n atleet hardloop en swem hoe meer punte word aan die atleet toegeken.  Die groottotaal van die twee stelle punte bepaal die wenner in elke ouderdomsgroep.  

Daar is tans 13 Provinsies in Suid-Afrika wat onder beheer van die Suid-Afrikaanse Tweekampvereniging funksioneer.  Elke Tweekampprovinsie het sy eie Voorsitter en Provinsiale Bestuur met ‘n eie Grondwet en hanteer sy eie sake na goeddunke. Provinsie reël eie plaaslike byeenkomste en Interprovinsiale kompetisies word ook aangebied.  
Tweekamp word aangebied vir mans en dames, seuns en dogters, in verskillende ouderdomsgroepe wat wissel vanaf 0/8 tot Meesters (bo die ouderdom van 60 jaar).  Vir Meesters en Veterane in die verskillende kategorie word daar ook ’n bonuspuntstelsel gebruik waar bonuspunte volgens die ouderdom toegeken word.
Die afstande wat die atlete hardloop wissel tussen 800m en 1600m. Die swemafstande wissel tussen 50m en 100m. Die puntesisteme verskil ook vir die veskillende ouderdomsgroepe en ’n standaardpunt van 1000 punte word vir ’n spesifieke hardloop- en swemtyd per ouderdomsgroep toegeken waarna punte bygetel word per sekond vinniger en afgetrek word per sekond stadiger gehardloop en geswem. 
Suid-Afrikaanse Kampioenskappe word elke jaar aangebied onder die beheer van die Suid-Afrikaanse Tweekampvereniging.  Provinsies doen aansoek om as gasheer op te tree en ‘n rotasiestelsel word gebruik om aan provinsies wat die potensiaal het, die geleentheid te gee om as gasheer op te tree. Waar mooontlik, word daar geroteer tussen kusprovinsies en binnelandse provinsies. Die SA Kampioenskappe word tradisioneel tydens die Paasnaweek of die Maart/Aprilvakansie aangebied. 
Tweekamp word bemark as ’n inheemse Suid-Afrikaanse sport wat klem plaas op veelsydigheid.  Dit gee aan veelsydige atlete ‘n geleentheid om hulle Provinsie te verteenwoordig in ’n sportsoort waar indiwiduele- en spankompetisie ’n groot rol speel. Tweekamp word ook as ’n familiesport bemark waar oud en jonk, ook van dieselfde famile, deelneem in ’n omgewing waar aanmoediging en sportmanskap vooropgestel word. Daar word ook voorsiening gemaak vir atlete met spesiale behoeftes.
Vanaf 1999 het SA Tweekamp, op versoek van die Internasionale Moderne Vyfkampvereniging, Biathle in Suid-Afrika aangebied.  Later is daar deur Tweekamp ’n eie, soortgelyke kompetisie, Biathlo, ingestel, wat aaneenlopend hardloop, swem en hardloop behels.  Hier kry die eerste atleet wat die wenstreep oorsteek die wenposisie. Hierdie kompetisies word nie meer deur SA Tweekamp aangebied nie. 

Die Uitvoerende Komitee van die Suid-Afrikaanse Tweekampvereniging bestaan uit ’n President,  ’n Vise-President,  ’n Tesourier, ’n Sekretaris en drie addisionele lede wat elke jaar verkies word tydens die Algemene Jaarvergadering van die Vereniging wat tydens die SA Kampioenskappe gehou word.  Elke Provinsie hou sy eie Algemene Jaarvergardering waartydens ampsdraers vir die Provinsie volgens die onderskeie Grondwette gekies moet word.
